
১১৬

সুনির্মল বসুর




ছিট্কে পড়ে, ছট্কে পড়ে, পট্কে পড়ে হায়,—

মুখ করে চুন, প্রাণ বাঁচাতে সট্কে সবাই যায়।

খাট-পালঙের রাজার জোয়ান বজরং নাম তার,

লোহার মত শক্ত শরীর, দেখতে কদাকার।

রাজা মশাই অবশেষে পিটিয়ে দিলেন ঢাক—

“বজরঙে যে হারিয়ে দেবে, ভাঙবে তাহার জাঁক,—

সভার মাঝে সবার কাছে জিতলে কোনো লোক,

হাজার মোহর তারেই দেব,—যেমন লোকই হোক।”

ঢ্যাঁড়া শুনে পিছোয় সবাই, এগোয় না কেউ আর,

বজরঙেরে হারিয়ে কে আর আনবে পুরস্কার?



চাটাই-পুরের রাজ্যে ছিল বটুকরামের দেশ,—

হ্যাংলা-পানা শরীর তাহার, স্ফুর্তি মনে বেশ।

চাটাই-পুরের রাজার কাছে প্রণাম ক’রে কয়,—

“বজরঙেরে হারিয়ে দেব আদেশ যদি হয়।”

চাটাই-পুরের রাজা শুনে হাসেন অবিশ্রাম,

বলেন, “মিছে প্রাণটা দিতে যাচ্ছ বটুকরাম!”

বটুক তবু অনেক ক’রে রাজার আদেশ লয়,

খাট-পালঙের রাজার সভায় সটান হাজির হয়।

তাহার কথায় হেসে সবার বন্ধ বা হয় দম,

লিক্লিকে এই বটুকরামের স্পর্ধা তো নয় কম!

যাহোক তবু রাজার কথায় কুস্তি শুরু হয়,

বজরং সিং তালটি ঠুকে’ আসলো যে সময়

হ্যাংলা বটুক তুললে তারে কাঁধেই অকস্মাৎ,—

ফেলল ছুঁড়ে আছাড় মেরে, বজরং চিৎপাত।

ব্যাপার দেখে’ সভার সবাই চমকে গেলে ঢোঁক,

জন্মে কভু দেখে নি কেউ এমনতর লোক।

